
Predmet:  Ažuriranje podataka o domaćinstvima kojima raspolažu javni RTV Servisi sa podacima javnih preduzeća o domaćinstvima / kupcima usluga javnih preduzeća, mišljenje, dostavlja se -

Veza: Vaš akt broj: 101-1075/17 od 10.08.2017.
Agencija za zaštitu ličnih podataka u Bosni i Hercegovini (u daljem tekstu: Agencija) zaprimila je vaš upit u kojem tražite mišljenje u vezi sa ažuriranjem podataka o domaćinstvima kojima raspolažu javni RTV Servisi sa podacima javnih preduzeća o domaćinstvima / kupcima usluga javnih preduzeća.


Član 40. Zakona o zaštiti ličnih podataka („Službeni glasnik BiH”, broj: 49/06, 76/11 i 89/11, u daljem tekstu: Zakon) propisuje da je Agencija, između ostalog, ovlaštena da daje savjete i mišljenja u vezi sa zaštitom ličnih podataka. Pored navedenog, Agencija je nadležna da nadgleda provođenje odredbi Zakona i drugih zakona o obradi ličnih podataka, te je stoga nespojivo da u postupku davanja mišljenja razmatra i odlučuje o svakom pojedinačnom zahtjevu za dostavljanje podataka, te da utvrđuje pravni osnov za davanje ličnih podataka trećoj strani. 
Shodno navedenom, a na osnovu člana 40. stav (2) tačka g) Zakona, dajemo sljedeće:

M I Š LJ E NJ E

Zakon je opći propis koji regulira obradu i zaštitu ličnih podataka i primjenjuje se na lične podatke koje obrađuju svi javni organi, fizička i pravna lica, osim ako drugi zakon ne nalaže drugačije.

Cilj Zakona, je da se „na teritoriji Bosne i Hercegovine svim licima, bez obzira na njihovo državljanstvo ili prebivalište, osigura zaštita ljudskih prava i osnovnih sloboda, a naročito pravo na privatnost i zaštitu podataka u pogledu obrade ličnih podataka koji se na njih odnose“ (član 1. stav 1).  

Zakon u članu 3. alineja 1. propisuje da „lični podaci znače bilo koju informaciju koja se odnosi na fizičko lice koje je identificirano ili se može utvrditi identitet lica“, u alineji 5. propisano je da „obrada ličnih podataka podrazumijeva bilo koju radnju ili skup radnji koje se vrše nad podacima, bilo da je automatska ili ne, a posebno prikupljanje, unošenje, organizovanje, pohranjivanje, prerađivanje ili izmjenu, uzimanje, konsultovanje, korištenje, otkrivanje prenosom, širenje ili na drugi način omogućavanje pristupa podacima, svrstavanje ili kombinovanje, blokiranje, brisanje ili uništavanje;“  dok je u alineji 7. propisano da je „kontrolor svaki javni organ, fizičko ili pravno lice, agencija ili drugi organ koji samostalno ili sa drugim vodi, obrađuje i utvrđuje svrhu i način obrade ličnih podataka.“

Shodno naprijed navedenom javni RTV servisi su kontrolori ličnih podataka obveznika RTV takse.
          Član 4. stav (1) tačka a) Zakona, propisuje princip koji obavezuje kontrolora da lične podatke obrađuje na pravičan i zakonit način, što podrazumijeva obradu ličnih podataka na osnovu i u granicama zakona i drugih propisa.

          Dakle, javni RTV servisi su, kao kontrolori, prvenstveno dužni da na osnovu zakonskih ovlaštenja uspostave zbirke ličnih podataka o obveznicima RTV takse. Zakon o Javnom radio-televizijskom sistemu („Službeni glasnik BiH“, broj 78/05) u članu 18. propisuje način naplate RTV takse. Stavom (1) istog člana zakonodavac je odredio nadležnost i odgovornost Odbora Sistema da odredi i uspostavi način naplate RTV takse. Važeće zakonsko rješenje nema potreban kvalitet, jer ne postoji predvidljivost sadržaja navedene odluke i ostavlja mogućnost arbitrarnog odlučivanja organa.

           Kojim aktima je Odbor Sistema regulisao pitanja u vezi sa naplatom RTV taksi, pa i pitanja u vezi sa obradom ličnih podataka pretplatnika, Agenciji nije poznato. 
Budući da javni RTV servisi ne mogu uspostaviti naplatu RTV takse i ispuniti nadležnosti propisane zakonom bez obrade ličnih podataka, to predstavlja osnov za obradu ličnih podataka. Znači, javni RTV servisi su kontrolori ličnih podataka obveznika RTV takse i iste mogu obrađivati shodno članu 6. stav (1) tačka a) Zakona, koji glasi: „..ako vrši obradu ličnih podataka u skladu sa zakonom ili je obrada neophodna da bi se ispunile nadležnosti utvrđene zakonom“.
 Članom 17. Zakona, regulisano je davanje ličnih podataka trećoj strani, prema kojem je kontrolor dužan provesti postupak ocjene osnovanosti zahtjeva treće strane, te na osnovu utvrđenog činjeničnog stanja, donijeti odluku da li će omogućiti pristup i dati tražene podatke. Pravni osnov za davanje ličnih podataka može biti zakoniti interes ili ispunjenje zakonom utvrđene nadležnosti treće strane. Propisani pravni osnovi nisu postavljeni kumulativno, što znači da je dovoljno postojanje jednog od tih osnova za davanje ličnih podataka trećoj strani. Samim tim, javni RTV servisi, kao treće strane, mogu, ako je to potrebno da bi se obavili poslovi u okviru zakonom utvrđenih nadležnosti, da se obrate javnim preduzećima, kao kontrolorima, da im daju lične podatke pretplatnika.

Javno preduzeće je kontrolor koji treba da cijeni da li su ispunjeni naprijed navedeni uslovi za davanje podataka, odnosno da utvrdi sve činjenice u skladu sa članom 17. Zakona, te zavisno od utvrđenog činjeničnog stanja donese odluku da li će omogućiti pristup ličnim podacima kupaca električne energije.

            Što se tiče sklapanja ugovora sa javnim preduzećem, na osnovu kojeg bi javno preduzeće vršilo naplatu RTV takse, za Agenciju to nije sporno, jer stav (3) člana 18. Zakona o Javnom radio-televizijskom sistemu BiH propisuje tu mogućnost. Ova odredba  je u potpunosti saglasna sa članom 12. Zakona (Obrada podataka preko obrađivača).   

